MANIFESTO 6 de febreiro
Hoxe é un día histórico no sector financeiro. Dende o ano 1980, non estabamos chamados a unha xornada de folga, e os datos que temos nestes momentos corroboran que o seguimento por parte do persoal foi masivo. A folga do día 6 de febreiro en Novagalicia Banco é un éxito rotundo. O cadro de persoal pasamos da resignación á resistencia, non poderemos ser vencidos.
Despois da manifestación que celebramos o día 12 en Santiago, na que a sociedade galega rexeitou unanimemente a destrución da súa caixa de aforros, hoxe somos o cadro de persoal de Novagalicia Banco, que rexeitamos una agresión máis, inxustificada e inxustificable, que pretenden que culmine este espolio que estamos vivindo.

¿Que razóns xustifican esta ansia por destruír o que funciona? ¿Por que teiman en demoler o que é rendible?  A cidadanía asumirá as consecuencias dun rescate bancario que supón a conversión da débeda privada en pública, froito dunha mala xestión; a clientela con débeda subordinada asumirá unha quita inxusta nos seus aforros; desaparecerá a Obra Social; pretenden que milleiros de persoas inocentes perdan o seu posto de traballo; o tecido produtivo sufrirá a desaparición dunha entidades que lideraron o creto ás pequenas e medianas empresas. De todo isto só haberá uns beneficiarios: os voitres que reclaman cadáveres.
Durante décadas, as caixas de aforros deron servizo á sociedade, canalizando o aforro cara o investimento en sectores produtivos estratéxicos. Ese é o fin fundamental das caixas de aforros, entendidas coma unha “banca social”: poñer a traballar o aforro acumulado durante anos, séculos, para mellorar o nivel de vida da cidadanía. Foi a xestión privatizadora e a bancarización o que as levou á situación actual; travestiron o modelo facendo das caixas o que nunca deberon ser.
Esa á a mensaxe que queremos trasladar hoxe aquí: unha banca social vinculada aos territorios é imprescindible para o desenvolvemento do noso entorno e para evitar a exclusión financeira de territorios e persoas por criterios de rendibilidade.
Esa banca social, próxima ás persoas, só é posible con redes de oficinas e persoal que poida facerse cargo dela. Por elo non entendemos nin compartimos, senón que rexeitamos, os plans de reestruturación e reprivatización elaborados por estes equipos directivos e aprobados polo Banco de España, Goberno Central e Comisión Europea.
Rexeitamos e esiximos a retirada destes plans, porque non están baseados máis que no peche de oficinas, a destrución de postos de traballo e o deterioro do servizo á clientela. O equipos directivo desta Entidade, salvo contadas excepcións, pretende poñerse a salvo da treboada, seguen sendo os mesmos e pretenden seguir cos seus nefastos modelos de xestión e coas agresivas políticas comerciais; así que non temos ningunha dúbida de que cando falan de recortes de persoal, están falando do persoal de primeira fila; do persoal que atendemos cada día ás persoas que demandan os nosos servizos.
E sobre todo, rexeitamos a falta de diálogo e de espírito negociador con que se está abordando este proceso, o que non nos deixa outro remedio que a convocatoria dunha xornada de folga en Novagalicia Banco, que está sendo un éxito rotundo. Ao amparo da antisocial e inxusta reforma laboral de 2012 pretenden impoñer verdadeiras barbaridades, sen ánimo de acadar acordos e poñendo novamente en perigo a viabilidade da entidade.
Non somos o cadros de persoal o que debemos sufrir as consecuencias dunha nefasta xestión por parte da Dirección, nin as consecuencias dunha políticas económicas baseadas en continuos recortes que agravan a recesión e polo tanto dificultan a situación da Entidade. Cando a ausencia de responsabilidades é total por uns e outros, cando a ferida das preferentes e das millonarias indemnizacións dos directivos está sen cicatrizar, abren irresponsablemente outra fronte, pretendendo masacrar a traballadores e traballadoras indiscriminadamente, e iso non podemos permitilo.
Temos alternativas: propoñemos medidas de flexibilidade interna, que queremos negociar, e que impidan a destrución masiva de emprego, este país non se pode permitir nin un parado máis. Hai que falar de crear emprego, non de seguir despedindo.
É por iso que fronte a plans de despedimentos, sobre todo queremos acordos de emprego, que garantan a protección e non a destrución do que, como traballadores e traballadoras, temos: os nosos postos de traballo.
